
Монгол Улсын Их Хурлын 2010 оны хаврын ээлжит чуулганы Аюулгүй байдал, гадаад бодлогын байнгын хорооны 6 дугаар сарын 30-ны өдөр (Лхагва гараг)-ийн хуралдаан 17 цаг 10 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 12 гишүүн ирж, 66.6 хувийн ирцтэй байв. Үүнд:


Чөлөөтэй: Сү.Батболд, О.Чулуунбат, М.Энхболд.


Тасалсан: Р.Амаржаргал, Х.Жекей, Ш.Сайхансамбуу.


Монгол Улсын эдийн засаг, нийгмийг 2011 онд хөгжүүлэх үндсэн чиглэл батлах тухай УИХ-ын тогтоол, Монгол Улсын Засгийн газрын тухай хуульд өөрчлөлт оруулах тухай хуулийн төслүүд (анхны хэлэлцүүлэг үргэлжлэл)


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Н.Мөнхзэсэм, Аюулгүй байдал, гадаад бодлогын байнгын хорооны референт Г.Нандинцэцэг нар байв.

Монгол Улсын эдийн засаг, нийгмийг 2011 онд хөгжүүлэх үндсэн чиглэл батлах тухай УИХ-ын тогтоолын төслийн талаар Аюулгүй байдал, гадаад бодлогын байнгын хорооноос гаргасан зарчмын зөрүүтэй саналын томъёоллоор санал хураалт явуулав.

З.Энхболд: 1. УИХ-ын гишүүн Я.Батсуурийн гаргасан, Тогтоолын төслийн хавсралтын 6 дугаар бүлгийн 18 дахь зорилтод “Тавантолгойн төсөлд гадаадын хөрөнгө оруулагчдыг оролцуулахад тавих угтвар нөхцөлийн хүрээнд тэдгээр улсын Засгийн газрын хэрэгцээний тодорхой бараа бүтээгдэхүүнийг Монгол Улсад үйлдвэрлэж нийлүүлэх талаар холбогдох улсын Засгийн газартай улс төрийн тохиролцоо хийж шийдвэрлэх” гэж нэмэх гэсэн саналыг дэмжиж байгаа гишүүд гараа өргөнө үү.

Дээрхи саналтай холбогдуулан УИХ-ын гишүүн Я.Батсуурь тайлбар хийж, УИХ-ын гишүүн Х.Наранхүү санал хэлэв.

Гишүүдийн олонхийн саналаар дэмжигдлээ.

  2.УИХ-ын гишүүн Я.Батсуурийн гаргасан, Тогтоолын төслийн хавсралтын 6 дугаар бүлгийн 19 дэх зорилтод “Агаарын орон зайн хяналт, халхлалтын зэвсэглэл, техникийг орчин үеийн шаардлагад нийцүүлэн шинэчлэх” гэж нэмэх гэсэн саналыг дэмжиж байгаа гишүүд гараа өргөнө үү.

Дээрхи саналтай холбогдуулан УИХ-ын гишүүн Я.Батсуурь тайлбар хийв.

Гишүүдийн олонхийн саналаар дэмжигдлээ.

3.УИХ-ын гишүүн Э.Мөнх-Очирын гаргасан, Тогтоолын төслийн хавсралтын 3 дугаар бүлэгт “Улаанбаатар хотын оршин суугчдын аюулгүй байдлыг хангах, тав тухтай орчныг бүрдүүлэх зорилгоор нийслэл хотыг гадаргууны болон хөрсний уснаас хамгаалах барилга байгууламжийн иж бүрэн зураг төслийг 2011 онд бэлэн болгох” гэж нэмэх гэсэн саналыг дэмжиж байгаа гишүүд гараа өргөнө үү.  

Дээрхи саналтай холбогдуулан УИХ-ын гишүүн З.Энхболд тайлбар хийв.

Гишүүдийн олонхийн саналаар дэмжигдлээ.

 4.УИХ-ын гишүүн Н.Ганбямба, Ц.Шинэбаяр нарын гаргасан, Тогтоолын төслийн хавсралтын 6 дугаар  бүлгийн 19 дэх зорилтод “Зэвсэгт хүчний анги салбарт ашиглагдаж байгаа зэвсэг, галт хэрэгсэл, нөөцийн агуулах, бусад барилга байгууламжийг сэргээн засварлах “Барилгын засвар” төсөл хэрэгжүүлэх” гэж нэмэх гэсэн саналыг дэмжиж байгаа гишүүд гараа өргөнө үү.

Дээрхи саналтай холбогдуулан УИХ-ын гишүүн Ц.Шинэбаяр тайлбар хийв.

Гишүүдийн олонхийн саналаар дэмжигдлээ.

5.УИХ-ын гишүүн Ц.Шинэбаяр, Н.Ганбямба нарын гаргасан, Тогтоолын төслийн хавсралтын 6 дугаар бүлгийн 19 дэх зорилтод “Цэргийн болон иргэний нисэхийн бүх төрлийн агаарын хөлгийг хүлээн авах, тэдгээрт газрын болон радиотехникийн навигацын үйлчилгээ үзүүлэх “Цэргийн нисэх буудал” төсөл Налайх дүүрэгт хэрэгжүүлэх” гэж нэмэх гэсэн саналыг дэмжиж байгаа гишүүд гараа өргөнө үү.

Дээрхи саналтай холбогдуулан УИХ-ын гишүүн Ц.Шинэбаяр тайлбар хийв.

Гишүүдийн олонхийн саналаар дэмжигдлээ.

6.УИХ-ын гишүүн Н.Ганбямбын гаргасан, Тогтоолын төслийн хавсралтын 6 дугаар бүлгийн 19 дэх зорилтод “Улс орны бүтээн байгуулалтын ажил, арга хэмжээнд зэвсэгт хүчний бүрэлдэхүүн, техник хэрэгслээр дэмжлэг үзүүлэх” гэж нэмэх гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

7. УИХ-ын гишүүн З.Энхболдын гаргасан, Тогтоолын төслийн хавсралтын 6 дугаар бүлгийн 19 дэх зорилтод “Батлан хамгаалах нөөцийн удирдлага, зохицуулалтыг сайжруулж, цэргийн дайчилгааны нөөцийг үе шаттайгаар сольж шинэчлэх “Дайчилгааны нөөц” төсөл хэрэгжүүлэх” гэж нэмэх гэсэн саналыг дэмжиж байгаа гишүүд гараа өргөнө үү.

Дээрхи саналтай холбогдуулан УИХ-ын гишүүн З.Энхболд тайлбар хийв.  

Гишүүдийн олонхийн саналаар дэмжигдлээ.

 8. УИХ-ын гишүүн З.Энхболдын гаргасан, Тогтоолын төслийн хавсралтын 6 дугаар бүлгийн 19 дэх зорилтод “Улс орны бүтээн байгуулалтад шаардлагатай мэргэжлийн боловсролыг цэргийн алба хааж байхдаа олгох, барилга, хүнд механизмын мэргэжилтэн бэлтгэх” гэж нэмэх гэсэн саналыг дэмжиж байгаа гишүүд гараа өргөнө үү.

Дээрхи саналтай холбогдуулан УИХ-ын гишүүн З.Энхболд тайлбар хийв.

Гишүүдийн олонхийн саналаар дэмжигдлээ.

 9. УИХ-ын гишүүн Р.Гончигдоржийн гаргасан, Тогтоолын төслийн хавсралтын 4 дүгээр бүлгийн 11 дэх зорилтын 9-ийн зорилт арга хэмжээг “Төрийн өндөр болон тусгай албан хаагчдын эрүүл мэнд, эмнэлгийн үйлчилгээг нэгдмэл болгох замаар үйлчилгээний чадавхи болон аюулгүй байдлыг сайжруулах, энэ зорилгоор цэргийн эмнэлгийг өргөтгөн шинэчилсэн зохион байгуулалтад оруулах” гэж, мөн бүлгийн 11.9-ийн шалгуур үзүүлэлтийг “ажлыг эхлүүлэх” гэж тус тус шинэчлэн найруулах гэсэн саналыг дэмжиж байгаа гишүүд гараа өргөнө үү.

Дээрхи саналтай холбогдуулан УИХ-ын гишүүн Л.Болд, Р.Гончигдорж нар тайлбар хийв. 

Гишүүдийн олонхийн саналаар дэмжигдлээ.

 10. УИХ-ын гишүүн Н.Энхболд, З.Энхболд нарын гаргасан, Батлан хамгаалах сайдын төсвийн багцад Тавантолгойн энхийг сахиулагчдын сургалтын төв дээр өргөтгөлийн ажилд 5.0 тэрбум төгрөгийг нэмж тусгах гэсэн саналыг дэмжиж байгаа гишүүд гараа өргөнө үү. 

Дээрхи саналтай холбогдуулан УИХ-ын гишүүн Л.Болд, З.Энхболд нар тайлбар хийв.

Гишүүдийн олонхийн саналаар дэмжигдлээ.

 Энэ саналыг Төсвийн байнгын хороонд бичгээр өгч, Байнгын хорооноос гаргасан санал, дүгнэлтийг Эдийн засгийн байнгын хороонд хүргүүлэхээр тогтов.

Хуралдаан 17 цаг 35 минутад өндөрлөв.


Тэмдэглэлтэй танилцсан:


АЮУЛГҮЙ БАЙДАЛ, ГАДААД

БОДЛОГЫН БАЙНГЫН 


ХОРООНЫ ДАРГА
З.ЭНХБОЛД


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ Д.ЭНЭБИШ
УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ

БАЙДАЛ, ГАДААД БОДЛОГЫН БАЙНГЫН ХОРООНЫ

6 ДУГААР САРЫН 30-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Хуралдаан 17 цаг 10 минутад эхлэв.

З.Энхболд: -Гишүүдэд өдрийн мэнд хүргэе. Аюулгүй байдал, гадаад бодлогын байнгын хорооны 2010 оны 6 сарын 30-ны өдрийн хуралдааныг эхлүүлье.


Өнөөдрийн хуралдаанаар хэлэлцэх асуудал нэгтэй. Өчигдөр хэлэлцэж эхэлсэн Монгол Улсын эдийн засаг, нийгмийг 2010 онд хөгжүүлэх үндсэн чиглэлийн төслийн анхны хэлэлцүүлгийг хийнэ.


Хуулийн төсөлтэй холбогдуулж асуулт асууж, хариулт авчихсан. Одоо санал гаргах шатандаа явж байгаа. 

Өнөөдрийн хуралдааны ирцийг танилцуулъя. Батсуурь, Ганбямба, Гончигдорж, Занданшатар, Наранхүү, Оюун, Хаянхярваа, Шинэбаяр, Нямаагийн Энхболд нар ирсэн. Чулуунбат гишүүн гадаадад томилолттой байгаа. М.Энхболд гишүүн Засгийн газрын хуралтай. Мөнх-Очир гишүүн шалтгаангүй байна. Сайхансамбуу гишүүн ирж яваа. Зоригт гишүүн Засгийн газрын хуралтай. Батболд Ерөнхий сайд Засгийн газрын хуралтай. Ийм ирцтэй байна. 

Гишүүд саналаа гаргая. Саналаа бичгээр өгчихсөн байгаа. Саналынхаа томъёоллыг микрофонд хэлээд явах уу. Батсуурь гишүүн саналаа гаргая. Батсуурь гишүүний 2 санал байна. Би уншчих уу. Бичгээр саналаа гаргачихсан гишүүдийн саналыг уншъя.

Тавантолгойн төсөлд гадаадын хөрөнгө оруулагчийг оруулахад тавих угтвар нөхцөлийн хүрээнд тэдгээр улсын Засгийн газрын хэрэгцээний тодорхой бараа бүтээгдэхүүнийг Монголд үйлдвэрлэж нийлүүлэх талаар холбогдох улсын Засгийн газартай улс төрийн тохиролцоо хийж шийдвэрлэх гэдэг саналыг гаргасан байна. Саналаа тайлбарлах уу, эсвэл санал хураагаад явчих уу. Батсуурь гишүүн товчхон тайлбарлачихъя.

Я.Батсуурь: -Энэ ийм учиртай юмаа. Өнөөдөр манай улсад ажилгүйдэл маш их байгаа. Дотоодын үйлдвэрлэл хөгжиж өгөхгүй байгаа. Уул уурхайгаас хэт хамааралтай болчихож байгаа. Тэгэхээр зэрэг энэ Тавантолгой дээр энэ том гүрнүүдийн маш их ашиг сонирхлоо илэрхийлж байгаа энэ нөхцөлийг ашиглаад, энэ том зах зээлтэй хөрш орнуудад Засгийн газрынх нь хэрэгцээний, болж өгвөл бас Батлан хамгаалахын хэрэгцээний цэргийнх нь эдэлж хэрэглэдэг хүнс, хоол ч байж болно. Өмсдөг хувцас нь ч байж болно. Эдгээр зүйлсийг Монгол Улсад үйлдвэрлэх нь Монголынхоо ажилгүйдлийн асуудлыг шийдвэрлэчих ийм боломжтой юмаа.

Тэгэхээр зэрэг энэ том гүрнүүдийн энэ ашиг сонирхлынх нь Тавантолгой дээр тавьж байгаа сонирхлыг нь ашиглаад, түүхэнд болж байгаа энэ боломжийг ашиглаад, улс орныхоо энэ ажилгүйдлийн асуудлыг үйлдвэрчний асуудлыг шийдвэрлэхэд их чухал хувь нэмэртэй юмаа. Тэгэхээр зэрэг хуучин бид нар зөвлөлтийн үед монголын 25 сая мал бол бараг зөвхөн байгалийн тойргийн цэргийн консервийг хийхэд бараг хүрдэггүй байсан байх. Энийг сэргээхэд одоо монголын мал, махны борлуулалтын асуудал шийдчих юм. Цэргийнх нь дублёнкийг хийгээд нийлүүлэхэд л одоо монголын арьс ширний борлуулалтын асуудлыг өчнөөн ажлын байрны асуудлыг шийдчих боломжтой учраас ийм тодорхой асуудлууд, би сайн хэлж мэдэхгүй байна. Ямар үйлдвэр шаардлагатай юм тэрнийг судлаад, үүнийг улс төрийн хийдэг алтан боломж нь одоо юмаа. Тэгэхээр энийг одоо холбогдох яамд нь Батлан хамгаалах яам, Гадаад хэргийн яам хоёрт үүрэг болгоод, чиглэл болгоод ингээд өгчих үүднээс энэ саналыг тавьж байгаа юм. Энийг дэмжиж өгөөч ээ.

З.Энхболд: -Мөнгө бол тавигдахгүй. Зүгээр зорилт юм байна шүү дээ тиймээ. Үндсэн чиглэлийн зорилт. Саяын Батсуурь гишүүний тайлбарласнаар, миний уншсанаар саналыг дэмжиж байгаа гишүүд гараа өргөе. Санал дээр л тодруулж асууж болно. Санал хураалтаа түр хойшлуулаад Наранхүү гишүүн.

Х.Наранхүү: -Би зүгээр асуудал чухал гэдгийг нь би ойлгож байна. Ганцхан энэ чинь нөгөө тэр хөрөнгө оруулалт хийж байгаа компанид тавих асуудал биш л дээ миний ойлгож байгаагаар. Нөгөө улсад нь ч тавих асуудал биш. Яг нарийн яривал нөгөө зах зээлийн тогтолцоогоороо бид нар л өөрснөө одоо өнөөдөр жишээлбэл Эрдэнэт дээр яг наадах проблем чинь байж байгаа. Эрдэнэт өдий төдий юм гаднаас авдаг. Импортоор. Тэгэхээр тэрийг дотроо үйлдвэрлэх ажлыг зохион байгуулах асуудал бидний проблем байхгүй юу. Тэрнээс одоо гадны хэн нэгний та нар энд ирээд юмаа хий гээд тавихаар зэрэг, тавьж болно. Тавихыг ерөөсөө үгүйсгэж болохгүй. Тавилаа гээд тэр үр дүнд хүрэхгүй. Гол проблем бол бид нар өнөөдөр юу гэдэг юм тийм барааг гаднаас авахгүй, гаалийн татварын 15 хувь гэнгүүт энд нэг компани тэрний үйлдвэрлэлийг зохион байгуулах ёстой л доо.

Манайх чинь даже үйлдвэрлэлийг энд зохион байгуулчихсан байхад үйлдвэрлэл нь авахгүй, импортоор аваад суугаад байгаа байхгүй юу. Тэгээд дотроо бид нар хэл амаа ололцохгүй, бодлого нь байхгүй, механизм нь байхгүй сууж байгаа асуудал байх гэж би ойлгож байгаа. Зүгээр асуудал нь өөрөө зөв гэдэг утгаар би дэмжихэд бэлэн байна. 

Я.Батсуурь: -Энэ боломж нь байгаа юм. Энэ чинь Тавантолгойд оролцоё гэсэн улс орнууд Засгийн газрынхаа хэмжээнд асуудлыг тавиад шахаад байгаа шүү дээ Хятад, ОХУ, Америк, Солонгос тэр. Тавантолгойн талаар Засгийн газраас оруулж ирсэн тэр баримт бичгүүдийн дотор ч байна лээ. Засгийн газрынх нь хэмжээнд улс төрийн тохиролцоо байж угтвар нөхцөлүүдээ тавьж шийдвэрлүүлж байж, тэр тухайн улсын консорциум компанийг оруулнаа гэсэн. Тэгэхээр Засгийн газрын хэмжээнд яриа хэлэлцээ болох нь тодорхой энэ Тавантолгойн талаар. Тэр угтвар нөхцөлийн хүрээнд нь нэгэнт яахав танайхыг Тавантолгой компанитай, тэр компанийг чинь консорциумыг чинь оруулъя. Харин танай Засгийн газрын батлан хамгаалахын хэрэгцээнд хэрэглэж байгаа тэр консерв байдаг юм уу, дубленёк байдаг юмуу, америкийн цэргийн малгай футволк байдаг юм уу, тэрнийгээ зөвхөн манай улсаас нийлүүлээч ээ. Америкийн цэргийн бүх хувцас бол гадаадад оёгддог. 

Тэр жил одоо конгресс дээр нь америкийн цэргийн малгайг хятадад оёулсан байна гэдгээр бөөн маргаан хэрүүл дэгдэж байсныг би санаж байна. Тэр олон цэргийн тэр байнга хэрэглэдэг одоо ээлжийн хувцсыг нийлүүлчихнэ гэдэг бол мөн хэдэн аймгийн төвийн ажилгүйчүүдийн асуудал энийг нэг үйлдвэр байгуулаад шийдчих боломжтой зүйл жишээ хэлж байгаа юм. Тэр л утгаар хэлж байгаа юм.

Х.Наранхүү: -(микрофоноо асаагаагүй ярьсан)

Я.Батсуурь: -Тэртэй тэргүй улс төрийнх нь тохиролцоо байж, угтвар нөхцөл зөндөө юм тавих гэж байгаа шүү дээ. Орос дээр бид нар яахаар л зэрэг тэр тухайн хөрөнгө оруулагчид ямар ч хамаагүй транзит тээврийн асуудал, өөр юу юу ч билээ, өрийн асуудал. Тэр асуудлын хүрээнд нэг … 

З.Энхболд: -Угтуулан тавих нөхцөл нь орж ирж байгаа компаний үндсэн бизнестэй огт холбоогүй юм ярья гээд Засгийн газар өөрөө тийм үүрэг авахыг хүсээд байгаа юм. Тэгээд тэр үүргэн дотор одоогийн энэ юм үйлдвэрлэж яах гэдэг санаа бол байхгүй байгаа юм. Засгийн газрын өргөн барьсан хуулиуд дээр. Батсуурь гишүүний санаа бол тэрэн дотор нэг шинэ юм нэмье гэсэн юм байна шүү дээ. 

За Батсуурь гишүүний саналаар санал хураалгая. Дэмжиж байгаа гишүүд гараа өргөе. Санал хураалт явагдаж байна гишүүд ээ. 10-8. Дэмжигдлээ.

-Батсуурь гишүүний хоёрдахь санал. Агаарын орон зайн хяналт, халхлалтын зэвсэглэл, техникийг орчин үеийг шаардлагад нийцүүлж шинэчлэх. Саналаа тайлбарлах уу?

Я.Батсуурь: -Өнөөдөр баялаг үнэд орсонтой холбоотойгоор Монгол Улсыг сонирхдог асуудал их болсон. Ингэхээр бид энэний эсрэг өөрсдийнхөө дотоод аюулгүй байдлыг хамгаалах асуудлаар хүчин чадлынхаа хэмжээнд батлан хамгаалах салбараа зайлшгүй одоо бэхжүүлэх шаардлагатай. Тэгэхээр өнөөдрийн одоо хамгийн нээлттэй онгорхой байгаа хилийн цэрэг бол байж байгаа. Агаарын хамгаалалтан дээр үнэхээр энийг бол  техникийн хүчээр хамгаалах ёстой юмаа. Агаарыг бол техникийн хүчээр. Энэ л одоо асуудлыг шийдэх үүднээс агаараа баталгаатай хамгаалъя. Тодорхой хөрөнгө оруулалт оруулъя. Орчин үеийн тоног төхөөрөмж шинжлэх ухааны ололтоос нэвтрүүлье, энэ үе шаттайгаар, энэ үүднээс тодорхой хэмжээний асуудлыг шийдүүлэх үүднээс оруулж байгаа юм.

З.Энхболд: -Манай хурааж байгаа бүх санал бол 6 дугаар бүлэгт хамаарагдаж байгаа. Гадаад бодлого, батлан хамгаалах гэдэг үндсэн чиглэлийн 6 дугаар бүлэгт. Батсуурь гишүүний саяын саналыг дэмжье гэсэн гишүүд гаргаа өргөе. 10-8. Дэмжигдлээ.

Мөнх-Очир гишүүний саналыг уншъя. Энэ бол 6 дугаар бүлэгт орохгүй юм байна. Аюулгүй байдал гэсэн чинь хэддүгээр бүлэг юм. Чи бүлгийг нь бичиж баймаар байна. Аюулгүй байдал чинь хэд юм. Аюулгүй байдал гэж байхгүй юм уу. Энэ ийм санал байна.

Улаанбаатар хотын оршин суугчдын аюулгүй байдлыг хангах, тав тухтай орчинг бүрдүүлэх зорилгоор нийслэл хотыг гадаргууны болон хөрсний уснаас хамгаалах барилга байгууламжийн иж бүрэн зураг төслийг 2011 онд бэлэн болгох гэж байна. Энэ аль бүлэг рүү орж болох вэ. Хүнд ээлтэй байгаль орчин, бүс нутаг, хөдөөгийн хөгжлийн бодлого гэдэгт л дөхөх юм уу даа. Зорилт 8 юм уу, 3 юм байна. 3 гээд биччихье тэгвэл. Гишүүн нь өөрөө байхгүй байна. Энийг би л тайлбарлая.

Манай Байнгын хороогоор газар хөдлөлт болон үерийн аюулгүй байдлаар 2 удаагийн мэдээлэл сонссон. Тэгээд мэдээлэл сонсоод бид нар зүгээр ингээд орхиж болохгүй. Цаашид арга хэмжээнүүд авах ёстой. Тэрэнтэй нийцэж байна гэж үзэж байна Мөнх-Очир гишүүний саналыг. Энийг 3 дугаар бүлэг рүү оруулахыг дэмжиж байгаа гишүүд гараа өргөе. 11-9. Мөнх-Очир гишүүний санал дэмжигдлээ.

Ганбямба болон Шинэбаяр гишүүдийн санал байна. Зэвсэгт хүчний анги салбарт ашиглагдаж байгаа зэвсэг, галт хэрэгсэл, нөөцийн агуулах, бусад барилга байгууламжийг сэргээн засварлах, барилгын засвар нэртэй төсөл. Хэрэгжүүлэх гэж унших уу тиймээ. Шинэбаяр гишүүн саналаа тайлбарлая.

Ц.Шинэбаяр: -Энэ зэвсэгт хүчний ангийн барилга объектын засвар ерөөсөө сүүлийн жилүүдэд хийгдээгүй. Тэгээд одоо энэ төслийн дагуу …хийе гэсэн ийм саналаар энийг оруулж байгаа юм. 

З.Энхболд: -Шинэбаяр, Ганбямба нарын гишүүдийн гаргасан барилгын засвар нэртэй төслийг 6 дугаар бүлэгт оруулахыг дэмжиж байгаа гишүүд гараа өргөе. Санал хураалт явагдаж байна. 11-9. Дэмжигдэж байна.

Шинэбаяр, Ганбямба гишүүдийн дараагийн санал байна. Цэргийн болон иргэний нисэхийн бүх төрлийн агаарын хөлгийг хүлээн авах, тэдгээрт газрын болон радиотехник навигацын үйлчилгээ үзүүлэх цэргийн нисэх буудал төсөлд Налайх дүүрэг, Зэвсэгт хүчний 337 дугаар ангийн байрлалд хэрэгжих гэж байна. Шинэбаяр гишүүн тайлбарлах уу?

Ц.Шинэбаяр: -Энэ яг түрүүний Батсуурь гишүүний гаргадаг саналтай үргэлжлээд холбогдож байгаа санал байгаа юм. Энэ өөрөөр хэлбэл тэр агаарын хүчний, агаарын аюулгүй байдлыг хамгаалахдаа техникийн хүчээр хамгаалахтай зэрэг энэ нисэх хүчний онгоцны буудал заавал байх ёстой гэсэн энэ үндэслэлээ гаргасан санал байгаа юм.

З.Энхболд: -Одоо байгаа буудал бол … юмаар тохижуулна гэсэн үг юм байна тиймээ.

Ц.Шинэбаяр: -Тохижуулж, тоноглоно. Өнгөрсөн жил манай Аюулгүй байдлын гадаад бодлогын байнгын хорооны гишүүд бид нар нөгөө Халх голын ойд оролцохоор явахдаа нисэхийн навигацын ажилтай танилцсан шүү дээ. Тэгэхэд Бямбажав генерал бас бидэнд нэлээн нарийн сайн ойлголтуудыг өгсөн юм байгаа юм энэ талаар.

З.Энхболд: -Буянт-Ухаа дээр тиймээ.

Ц.Шинэбаяр: -Тийм, Буянт-Ухаа дээр.

З.Энхболд: -Шинэбаяр, Ганбямба нарын гишүүдийн гаргасан саналаар санал хураалгая. Дэмжиж байгаа гишүүд гараа өргөе. Санал хураалт явагдаж байна гишүүд ээ. 11-7. Дэмжигдэж байна.

Ганбямба гишүүний санал байна. Улс орны бүтээн байгуулалтын ажил, арга хэмжээнд зэвсэгт хүчний бүрэлдэхүүн, техник хэрэгслээр дэмжлэг үзүүлэх гэдэг зорилтыг тавьж байгаа юм байна. Энд бол мөнгө тавигдаагүй байна. Ганбямба гишүүнийг санал гаргаж байгаа юм чинь дэмжсэн санал бас тоолох хэрэгтэй шүү дээ. Ганбямба гишүүний саналыг дэмжиж байгаа гишүүд гараа өргөе. 11-7. Дэмжигдэж байна.

Миний 2 санал байна. Батлан хамгаалах нөөцийн удирдлага, зохицуулалтыг сайжруулж, цэргийн дайчилгааны нөөцийг үе шаттайгаар сольж шинэчлэх. Дайчилгааны нөөц нэртэй төсөл хэрэгжүүлэх гэж байна. Энэ саналын үндэслэл бол сая би Орхон аймгийн 186 дугаар ангид очиж үзсэн. Тэнд 81 онд хамгийн сүүлд бүрдүүлсэн дайчилгааны нөөц байгаа юм. Тэр бол авах юм байхгүй болсон байгаа юм. Хүнс, хувцас, шатах тослох материал, сэлбэг хэрэгсэл гэх мэтээр бол бүгдийг нь нэг өдөр сольж чадахгүй. Гэхдээ бага багаар энийгээ акталж, сэлбэж байх хэрэгтэй гэдэг саналыг гаргаж байгаа юм. Мөнгө төгрөгийг нь бол Батлан хамгаалах яам, Сангийн яам хоёр хоорондоо зохицож боломжоороо шийдэг ээ л гэж байгаа юм. 

Энэ саналыг дэмжиж байгаа гишүүд гараа өргөе. 11-9. Дэмжигдэж байна.

Хоёрдахь санал бол улс орны бүтээн байгуулалтад шаардлагатай мэргэжлийн боловсролыг цэргийн алба хааж байхдаа олгох, барилга, хүнд механизмын мэргэжилтэн бэлтгэх гэдэг ийм зорилт байгаа. Одоо бид нар Оюутолгой дээр ажилчдаа өгье гэсэн мэргэжилтэй боловсон хүчин байхгүй тийм алдаа гарсан байгаа. Тэгээд цэргийн алба хааж байх явцдаа тодорхой сургалтанд хамрагдаад, тэртэй тэргүй танк витерийн жолооч бэлтгэж байгаа. Тэрийгээ хүнд машин механизмын жолооч болгож өргөжүүлье. Гарахдаа мэргэжлийн үнэмлэхтэй гарна. Тэгээд уурхайнуудад ажилладаг больё гэдэг ийм санаа байгаа. Бас л мөнгө төгрөг тавих бололцоогүй. Энийг бас судалж, жилдээ хэд байдаг юм, нэг мянга, хоёр мянган хүн цэргийн албанаас халагдахдаа хүнд машин механизмын мэргэжилтэй болж халагдах ёстой. Тэр хүмүүст ажлын байр нь бэлэн байгаа учраас гэж ийм санал байгаа. Энэ саналыг дэмжиж байгаа гишүүд гараа өргөе. 11-9. 

Гончигдорж гишүүний санал байна. Төрийн өндөр болон тусгай албан хаагчдын эрүүл мэнд, эмнэлгийн үйлчилгээг нэгдмэл болгох замаар үйлчилгээний чадавхи болон аюулгүй байдлыг сайжруулах, энэ зорилгоор цэргийн эмнэлгийг өргөтгөн шинэчилсэн зохион байгуулалтад оруулах гэдэг санал байгаа. Өчигдөр 2 эмнэлэг нэгтгэх гэдэг санал гаргасан. 2 эмнэлэг нэгтгэх саналыг Засгийн газрын хурал дээр яриад дэмжээгүй гэж хэлсэн тийм үү, дэмжээгүй. Болд сайд микрофонд хэлчих үү.

Л.Болд: -Тийм, өнөөдөр Засгийн газрын хурал дээр танилцуулаад энийг бол дэмжих бололцоогүй юмаа. Байгаа хэмжээгээр нь ажиллуулъя гэсэн санал дэмжигдсэн.

З.Энхболд: -Гончигдорж гишүүний гаргасан 11.9 гэдэг чинь хаанаа гэсэн үг вэ?

Р.Гончигдорж: -11.9 гэдэг нь төрийн тусгай албан хаагчдын нэгдсэн эмнэлгийн цогцолборыг барих асуудлыг шийдвэрлэх гээд. 10 хувийн гүйцэтгэл нь улсын төсөвт 1 тэрбум төгрөгний ачаалал өгч байгаа байхгүй юу. Тэгэхээр зэрэг энэ заалтыг энэний оронд л зорилго заалт болгоод тэгээд энэ хоёрдахь зүйл нь бол гарах үр дүн гэдэг дээр нь ажлыг эхлүүлэх гээд, тэгээд 10 хувийн гүйцэтгэлтэй, тэр нь 1 тэрбум төгрөг болсны гэсэн тэр нь хэвээрээ үлдэх юм.

З.Энхболд: -Эхний 2 клонкийг өөрчлөх юм байна тийм үү. 

Р.Гончигдорж: -Тийм. Хоёрдахь клонк нь тэр төрийн тусгай албан хаагчийн нэгдсэн эмнэлгийн шинэ барилгын ажлын гүйцэтгэл хувь гэж байгаа биз. Тэгэхээр зэрэг ажлын гүйцэтгэл хувь гээд л биччихнэ тэрэн дээрээ. Тэр нь 10 хувьтай байна. Тэгээд улсын төсөвт 1 тэрбум төгрөг.

З.Энхболд: -11.9-ийг шинэчлэн найруулъя л гэж байгаа юм байна шүү дээ. 

Р.Гончигдорж: -Тийм 11.9-ийг шинэчлэн найруулъя.

З.Энхболд: -10 хувь болно, 1 тэрбум төгрөг улсын төсөв гэсэн нь үлдэх юм байна.

Р.Гончигдорж: -Тийм, энэ дотор байгаа нь 1 тэрбум төгрөгний улсын төсөв. Өчигдөр би гишүүдэд санаагий нь тайлбарласан шүү дээ.

З.Энхболд: -Тэгсэн. Гончигдорж гишүүний 11.9-ийг өөрчлөн найруулах, саяын миний уншсан саналыг дэмжиж байгаа гишүүд гараа өргөе. Санал хураалт явагдаж байна. 11-8. Дэмжигдэж байна.


Бас нэг санал хураалгахаар Нямаагийн Энхболд гишүүн бид хоёр санал гаргаж байгаа.


Улсын төсвийн тодотгол дээр Тавантолгойн энхийг сахиулагчдын сургалтын төв дээр өргөтгөлийн ажил 5 тэрбум төгрөгийг улсын төсвийн тодотгол хэлэлцэхэд бид нар оруулж чадаагүй. Тодотгол хэлэлцсэний дараа УИХ-ын гишүүдийг сургалтанд хамруулсан. Тэнд сургалтанд хамрагдсан гишүүд бүгдээрээ энэ саналыг гаргая гэсэн.


Тэгэхээр улсын төсвийн тодотголын ажил Төсвийн байнгын хороон дээр явагдах үед Баян-Өлгий аймгийн 1.2 тэрбум төгрөг дээр нэмж, өргөтгөлийн 5 тэрбум төгрөг олгох саналыг Нямаагийн Энхболд гишүүн бид хоёр гаргаж байгаа. Энийг Төсвийн байнгын хороо руу өнөөдрийн хэлэлцэж байгаа асуудалтай холбоогүйгээр явуулах дээр санал хураах санал гаргаж байна. Тодотголд нэмж өгөх гээд байгаа юм. 


Тодотгол чинь угаасаа шийдэгдэхгүй ингээд гацаад байна шүү дээ. Тодотгол яагаа ч үгүй байгаа. 5 тэрбум. Сургалтанд хамрагдсан гишүүд бүгд мэдэж байгаа. Гончигдорж гишүүн, өөр хэн байлаа. Энхболд гишүүн бас явсан, би явсан. Үндсэн чиглэлд байхгүй ээ. За би тэрийг хараадахъя. Байна. 19.3 дээр байна. 1.5 гээд. Болд сайд аа энэ ямар учиртай юм. Энэ байна шүү дээ. 


Л.Болд: -Энэ чинь харин жил болгон ингээд хойшлоод л яваад байгаа байхгүй юу. Энэ жил орчихсон бол ирэх жил наадах чинь шаардлагагүй болчихно.


З.Энхболд: -Тэгэхээр энд биш төсвийн тодотголд оруулах нь чухал юм байгаа биз дээ. 


Л.Болд: -Тийм, тэгэх юм бол наадах чинь хэрэгжчихсэн төсөл учраас шаардлагагүй болчихно л доо.


З.Энхболд: -Тийм байна. 19.3 нь байдгаараа байж байг тиймээ. Тэрэн дээр саналтай гишүүд байна уу? Төсвийн тодотгол дээр. Манай Байнгын хороо бол бусад Байнгын хороог бодоход маш хямгатай санал гаргасан. Ганцхан санал гаргасан нь Баян-Өлгийд байгуулагдах барилгын цэргийн ангид 1.2 тэрбум л гэж нэмсэн байгаа. Одоо тэгээд хоёрдахь санал болох гэж байгаа гэсэн үг. Төсвийн байнгын хороо руу бичиг явуулах л ажил байна л даа.  6.2 болно гэсэн үг. 


Л.Болд: -Нөгөөдөх нь хасагдаж байгаа юм.

З.Энхболд: -Нөгөөдөх нь хэрэггүй болж байгаа юм уу? 

Л.Болд: -Тийм, нөгөөдөх нь Төсвийн байнгын хороон дээр хасагдаж байгаа юм байна лээ. Энийгээ аваад нөгөөдөхийг нь хассан. Хоёр саналаас нэгийг нь авч байгаа юм.


З.Энхболд: -Хоёр саналаасаа нэгийг нь. Энэ саналыг дэмжиж байгаа гишүүд гараа өргөе. 11-10. Дэмжигдлээ. 

Энэ санал бол бичгээр Төсвийн байнгын хороо руу тусдаа явна. Үндсэн чиглэлийн санал биш. Үндсэн чиглэлийн хураагдсан саналууд.

Саналаа хурааж дууслаа. Хуралд ирсэн гишүүдэд баярлалаа. Хурал хаагдлаа.

Хуралдаан 17 цаг 35 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш

